
GOUVÈNÈ CUOMO ANONSE SIT RANMASAJ MEDIKAMAN ATRAVÈ NEW YORK, 
POU JOUNEN NASYONAL RANMASAJ MEDIKAMAN SOU PRESKRIPSYON 

 
Moun kapab Jete Medikaman sou Preskripsyon ki pa Sèvi 200 Kote Atravè Eta a 

 
Ranmasaj Medikaman Kote k ap Patisipe yo Gratis e Anonim 

 
Yo Distribiye 87 Bak Ranmasaj nan tout Eta a nan kad Pwogram Ranmasaj 

Pwodui Famasetik DEC a 
 
 
Jodi a, Gouvènè Andrew M. Cuomo te anonse ajans leta yo ap met tèt ansanm avèk 
Administrasyon pou Kontwòl Medikaman (Drug Enforcement Administration, DEA) 
epitou avèk depatman lapolis lokal pou patisipe nan Jounen Nasyonal Ranmasaj 
Medikaman sou Preskripsyon (National Prescription Drug Take Back Day) 28 Avril 
2018, soti 10 a.m. rive 2 p.m. Moun New York ka jete medikaman yo nan youn nan 217 
kote k ap patisipe atravè eta a, e nou ka jwenn lis la sou entènèt lè nou sèvi avèk zouti 
sou entènèt pou jwenn sit ranmasaj la. 
 
“Epidemi akoutimans ak toksikomani an frape nasyon sa a fò, e nan New York n ap 
pran tout mezi posib pou konbat kriz sa a”, Gouvènè Cuomo te deklare. “Lè nou bay 
moun New York posiblite pou yo jete medikaman sou preskripsyon yon fason ki san 
danje, se yon metòd prevansyon paske nou anpeche medikaman sa yo ateri nan men 
moun k ap goumen ak akoutimans, oswa moun ki ka viktim fleyo sa a nan kominote nou 
yo.” 
 
Evènman samdi a make 15yèm fwa an witan New York patisipe nan Jounen Nasyonal 
Ranmasaj Medikaman sou Preskripsyon an. Mwa Oktòb pase a, Ameriken te remèt 456 
tòn medikaman sou preskripsyon nan prèske 5,300 sit ki te sou kontwòl DEA, e plis 
pase 4,200 sit depatman lapolis ki te nan tèt ansanm onivo lokal, leta, e tribal. Sa se 
prèske sis tòn anplis pase sa yo te kolekte nan evènman prentan dènye an. Pandan 14 
dènye evènman ranmasaj nasyonal yo, DEA ak patnè li yo te ranmase 4,508 tòn 
konprime. Oktòb pase, Divizyon New York DEA te ranmase plis pase 21.4 tòn 
medikaman sou preskripsyon moun te remèt nan sit koleksyon ki te deziyen pou sa. 
 
“Li enpòtan pou ofri moun New York yon opsyon ki fasil e san danje pou jete 
medikaman preskripsyon yo pa itilize”, Gouvènè Adjwen Kathy Hochul te di. “Nou fè 
sa posib gras a plizyè santèn sit atravè Eta a, kote moun kapab ale pou debarase yo de 
pwodui famasetik yo pa itilize. New York ap lite kont epidemi opyate ki pran kominote 

nou yo nan gòj, e nou envesti nan pwogram ak sèvis ki pou ede moun ki gen pwoblèm 
toksikomani. Se youn nan plizyè fason n ap konbat pwoblèm nan epi asire sekirite 
moun New York.” 
 
Komisè Depatman Sante (Department of Health) Eta New York la, Doktè Howard 
A. Zucker, te di, “Jete medikaman sou preskripsyon kòmsadwa se yon bagay tout 
moun ka fè pou pwoteje sante ak sekirite tout moun New York. Lè li twò fasil pou moun 
jwenn medikaman ki pa sèvi, sa ogmante risk pou yo pa pran medikaman an 
kòmsadwa, epitou risk anpwazònman aksidantèl ak ovèdoz. Mwen ankouraje tout moun 
pou yo pran avantaj opòtinite sa a yo genyen pou debarase yo san danje de 
medikaman ki lakay yo e ki pa sèvi, pou pwoteje tèt yo ak lòt moun”. 
 
Komisè Biwo pou Sèvis Abi Alkòl ak Sibstans lan (Office of Alcoholism and 
Substance Abuse Services), Arlene González-Sánchez te deklare, “Jou ranmasaj 
medikaman sou preskripsyon, se yon fason enpòtan anpil pou nou ka anpeche 
medikaman sa yo ateri nan men moun ki pa ta dwe genyen yo, epi ede asire moun pa 
mal itilize medikaman sa yo. Gras a evènman ranmasaj sa yo, moun toupatou nan eta a 
gen opòtinite pou yo jwe yon wòl enpòtan pou prevni toksikomani, e mwen ankouraje 
nenpòt moun ki gen medikaman ki pa sèvi e ke yo pa vle, pou chèche youn nan bwat 
ranmasaj ki toupre yo pou jete sibstans sa yo san danje”. 
 
Komisè DEC Basil Seggos te di, “Gras a lidèchip Gouvènè Cuomo, New York ap 
ranfòse jefò n ap fè pou medikaman rete lwen dlo nou yo; sa posib lè nou ofri piblik la 
plis okazyon pou jete byen fasilman tout medikaman li pa vle. Enstalasyon bwat 
ranmasaj sa yo nan famasi, lopital, ak lòt etablisman k ap patisipe nan pwogram 
ranmasaj gratis medikaman New York la, ap ede pwoteje e amelyore kalite dlo a, epitou 
redui enpak negatif ki gen dwa genyen sou pwason ak òganis akwatik”. 
 
Greg Olsen, ki se Direktè Pwovizwa Biwo Eta New York pou Vyeyès la (New York 
State Office for the Aging), te di, “Plis pase yon tyè nan medikaman sou preskripsyon 
yo itilize nan peyi Etazini, se adilt ki pi aje ki pran yo; an mwayèn yo gen 9-13 
preskripsyon pa ane e yo pran plis pase senk diferan medikaman sou preskripsyon 
regilyèman. Jounen Nasyonal Ranmasaj Medikaman sou Preskripsyon an ede moun 
New York ki pi aje yo, ansanm ak moun k ap bay lòt swen, jete san danje medikaman 
yo pa vle yo, pou evite movèz itilizasyon oswa abi aksidantèl”. 
 
Anplis sit depatman lapolis ki disponib pou piblik la, 360 etablisman pral patisipe atravè 
eta a nan Jounen Nasyonal Ranmasaj Medikaman sou Preskripsyon an. Etablisman sa 
yo, pami lèkèl senten anviwònman enstitisyonèl, pral jete pwòp medikaman pa yo ki pa 
sèvi ankò, oswa ki ekspire, pou diminye pi plis posibilite priz enkòrèk sibstans danjere 
kontwole. 
 
DEA pa ka aksepte likid oswa zegwi oswa bagay ki koupan; se grenn oswa patch 
sèlman. Sèvis la gratis e anonim; yo pa poze kesyon. Pousantaj moun ki fè abi 
medikaman sou preskripsyon nan peyi Etazini wo anpil, yon fasyon ki enkyetan, menm 
jan tou ak kantite ka anpwazònman pa aksidan ak ovèdoz akòz medikaman sa yo. Etid 
montre pifò moun ki fè abi medikaman sou preskripsyon, se nan men fanmi ak zanmi 
medikaman sa yo soti, san bliye kabinèt famasi nan kay yo. Anplis de sa, gen enkyetid 
konsènan pwodui famasetik moun pa itilize, k al ateri nan move men. Sant pou Kontwòl 
ak Prevansyon Maladi (Centers for Disease Control and Prevention) rapòte ke yon 
sitwayen ameriken mouri chak 16 minit poutèt ovèdoz, e li te deklare menas sante piblik 



 

 

sa a, se yon epidemi. Anplis de sa, yo fè Ameriken konnen kounye a ke metòd abityèl 
yo te konn ap di yo itilize pou jete medikaman yo pa bezwen ankò - voye yo nan fatra 
oswa flòch yo desann nan twalèt la oswa - se gen dwa danje pou sante, sekirite, ak 
anviwònman an. 
 
Avèk pwogrè teknolojik nan teknik analiz, kounye a li posib yo detekte nivo medikaman 
ki ba nan dlo sifas ak dlo anba tè. Gen kèk medikaman ki pase nan izin tretman dlo yo 
san yo pa dekonpoze, epi yo ateri nan rivyè yo ak lòt vwa navigab. Yo jwenn 
medikaman moun flòch nan lak, rivyè, ak sous dlo New York yo, e sa ka gen move 
konsekans sou vwa navigab nou yo. Yon etid nasyonal Sondaj Jeolojik Etazini (U.S. 
Geological Survey) te fè an 1999 e an 2000 te revele ti nivo medikaman tankou 
antibyotik, òmòn, kontraseptif ak estewoyid nan 80 pousan rivyè yo ak dlo yo te teste. 
Medikaman gen efè negatif sou pwason ak lòt bèt sovaj akwatik, epi yo ogmante 
devlopman bakteri ki reziste medikaman. 
 
Nan kad Pwogram pilòt Ranmasaj Pwodui Famasetik 2 milyon dola New York la, 
Depatman Konsèvasyon Anviwònmantal Eta a (State Department of Environmental 
Conservation) te anonse yo te distribye 87 bwat ranmasaj nan famasi, lopital, ak 
etablisman alontèm k ap patisipe atravè eta a. Pwogram pilòt sa a, ki vize a ranmase 
san danje medikaman ki pa sèvi oswa ki ekspire e ki mande jete, se DEC ki te lanse li 
nan mwa Desanm 2017, epi yon total 246 etablisman lokal te dakò pou patisipe. Nou 
ankouraje moun New York sèvi ak bwat ranmasaj medikaman yo, ke yo ka jwenn lè yo 
vizite sit entènèt DEC. 
 
Yo finanse pwogram pilòt la gras a 2 milyon dola ki soti nan Fon Pwoteksyon 
Anviwonman (Environmental Protection Fund) eta a, sa ki kouvri tout depans pou achte 
bwat ranmasaj ki respekte kritè Administrasyon pou Kontwòl Medikaman Etazini, 
ansanm ak pri jiska 50 revètman, ranmasaj, transpò ak destriksyon dechè famasetik yo 
ranmase yo, pou yon peryòd dezan. Lè pwogram pilòt la fini, yo egzije pou patisipan yo 
kontinye pwogram nan, ak lajan ki soti nan pòch yo, pou yon lòt sis mwa. Jan Gouvènè 
Cuomo te pwopoze a, Bidjè yo Adopte (Enacted Budget) pou 2018-19 enkli yon lòt  
1 milyon dola pou sipòte ekspansyon pwogram pilòt sa a. 
 
Covanta Environmental Solutions, youn nan pi gwo founisè sèvis anviwònmantal nan 
sektè swen sante an, ak yon pakèt lòt endistri, te resevwa kontra sou senkan pou 
pwogram nan. Etablisman yo pral kòmanse ofisyèlman aksepte medikaman ki pa sèvi e 
ki ekspire pou jete yo san danje yon fwa yo fin enstalae bwat ranmasaj yo. 
 
Pou plis enfòmasyon sou jan pou jete medikaman doktè preskri oswa sou Jounen 
Nasyonal Ranmasaj Medikaman sou Preskripsyon an, ale sou sitwèb Divèsyon DEA 
(DEA Diversion). 

